
Annotatsiya. Maqolada O‘zbekistonda va Markaziy Osiyo mamlakatlarida amalga oshirilgan
konstitutsiyaviy-huquqiy islohotlar sharoitida parlament yuqori palatasining o‘rni hamda rolini
takomillashtirish bilan bog'liq tendensiyalar tahlil qilingan. Yangi tahrirdagi Konstitutsiyadan kelib
chiqib, Oliy Majlis Senati faoliyatiga oid qonunchilikni takomillashtirish bo'yicha kelgusidagi vazifalar
haqida fikr yuritilgan. Shuningdek, ushbu sohadagi mavjud muammolar hamda ularni hal etish yo'llari
hagqida aniq taklif va tavsiyalar ilgari surilgan.

Abstract. This article analyzes trends related to improving the place and role of the upper
chamber of parliament in the context of constitutional-legal reforms carried out in Uzbekistan and
the countries of Central Asia. Issues about upcoming tasks to improve the legislation in the Senate
of the Oliy Majlis are considered, taking into account the new edition of the Constitution. Concrete
proposals and recommendations were put forward on existing problems in this area and ways to solve

them.

Keywords: constitutional-legal reforms, parliament, upper house, Senate, parliamentary control,
lawmaking, status of a member of parliament, territorial representation.

I. Konstitutsiyaviy islohotlar siyosiy va
boshqaruv tizimini to‘liq yangiladi

2023-yilda  O‘zbekiston  Respublikasi
Konstitutsiyasini yangi tahrirda qabul qilish
bilan yakunlangan konstitutsiyaviy islohotlar
mamlakat taraqqgiyotida alohida muhim o‘rin
tutadi. Konstitutsiyaviy islohotlarning ahami-
yati va zarurati huqugshunos olimlar tomoni-
dan keng yoritildi. Ularda asosiy tezislar maz-
kur islohotlar “Konstitutsiyani davlatchilik
taraqqiyotining bugungi tendensiyalari va
dunyodagi siyosiy vaziyatdan kelib chigqan
holda uyg‘unlashtirish” [1], “mamlakatimiz
taraqqiyotining so‘'nggi yillarida amalga oshi-
rilgan islohotlar natijasida yuzaga kelgan
yangi ijtimoiy munosabatlarning konstitut-
siyaviy-huquqiy maqomini mustahkamlash”
[2] zarurati bilan izohlanganini juda to‘g'ri
deb hisoblaymiz.

Shu bilan birga, konstitutsiyaviy o‘zga-
rishlar har ganday mamlakat taraqqiyoti-
da muhim jarayon bo‘lib, jamiyat hayotida
qaror topgan ijtimoiy munosabatlarning
chuqur isloh etilishi bilan hamohang holda
kechadi. Konstitutsiyaviy huquq sohasi olim-
lari ta’kidlaganidek, “konstitutsiyaviy matn-
ning gisman o‘zgartirilishi ham konstitutsi-
yaviy-huqugqiy institutlarning jiddiy qaytadan
ko‘rib chiqilishiga, mamlakatning yangicha
konstitutsiyaviy rivojlanish yo‘liga o‘tishiga
sabab bo‘lishi mumkin” [3].

Hagigatan ham, O‘zbekiston Respublikasi-
da 2023-yil 30-aprelda referendum orqga-
li yangi tahrirdagi Konstitutsiyaning qabul
qilinishi natijasida mamlakat siyosiy va bosh-
qaruv tizimi to‘liq yangilandi. Ushbu konsti-
tutsiyaviy islohotlarning ko‘lami yangilan-

gan Konstitutsiya davlat va jamiyat hayotini
qurishning yangi talablarini belgilaganidan
hamda davlatchilikni konstitutsiyaviy rivoj-
lantirishning yangi bosqichini boshlab ber-
ganidan dalolatdir. Konstitutsiyaviy islohot-
lar davlat va jamiyat qurilishining funda-
mental, bazaviy institutlari - konstituyaviy
tuzum, xalq hokimiyatchiligi asoslarini, inson
va fuqaroning asosiy huqugqlari, erkinliklari-
ni, jamiyat va shaxs, davlat hokimiyatini tash-
kil etish, shu jumladan, parlament, Prezident,
Hukumat maqomini, mahalliy davlat hokimi-
yati boshqaruvi tizimini tubdan isloh etdi.

Konstitutsiyaviy islohotlar natijasida
“shaxs - jamiyat - davlat” prinsipiga asoslan-
gan va uni rivojlantirish uchun zamin yara-
tuvchi yangilangan konstitutsiyaviy asos
yaratildi. Ushbu konstitutsiyaviy o‘zgarishlar,
0‘z navbatida, yangicha davlat-huqugqiy va si-
yosiy-huquqiy qadriyatlar shakllanishi uchun
jiddiy turtki bo‘ladi.

Konstitutsiyaviy islohotlar tizimida davlat
hokimiyati va boshqaruvini demokratlash-
tirish, jumladan, parlament yuqori palatasi
faoliyatini takomillashtirish masalasi muhim
ahamiyatga ega.

Dunyoda amalga oshirilayotgan konsti-
tutsiyaviy islohotlarning aksariyati jami-
yat va davlat hayotida parlamentning rolini
oshirish, davlat rahbari vakolatlarining bir
gqismini parlamentga o‘tkazish, Hukumat-
ning parlament oldidagi mas’uliyatini oshi-
rish kabi o‘zgarishlar bilan tavsiflanadi [3].
Mamlakatimizda bo‘lib o‘tgan konstitutsiviy
o‘zgarishlar ham bundan mustasno emas,
ushbu islohotlar davomida asosiy davlat-
chilik institutlari - Parlament, Prezident, Hu-

kumatning ijtimoiy va siyosiy hayotdagi o‘rni
qaytadan ko‘rib chiqilib, siyosiy tizimni mo-
dernizatsiya qildi, davlat hokimiyatini amal-
ga oshirishni yanada muvozanatlashtirildi
hamda konstitutsiyaviy-huquqgiy institut-
lar barqarorligini, parlamentarizm kafolat-
larini sezilarli kuchaytirdi, parlamentning
nazorat vakolatlarini kengaytirdi, konstitut-
siyaviy jarayonlarning tadrijiyligi, uzluksizligi
ta’'minlandi.

II. Yangi tahrirdagi O‘zbekiston Res-
publikasi Konstitutsiyasida Oliy Maijlis
yuqori palatasi - Senatning maqomi tako-
millashtirildi

Yangi tahrirdagi Konstitutsiya bilan Oliy
Majlis palatalari, shu jumladan, Senatning
vakolatlari ham gayta ko‘rib chiqildi. Ushbu
o‘zgarishlarning asosiy yo‘nalishlari sifatida
quyidagilarni ko‘rsatish mumkin:

Birinchidan, ikki palata ishidagi takror-
lanishlarni bartaraf etish magsadida har bir
palataning mas’uliyat sohasi aniqlashtiril-
di. Hukumatni shakllantirish va uning faoli-
yatini nazorat qilish, Davlat byudjeti ijrosiga
oid masalalar Qonunchilik palatasining vako-
latiga, hududlar manfaati va ularni rivojlan-
tirish, yangi vazirliklar tashkil qilish to‘g‘risi-
dagi farmonlarni tasdiqlash masalalari esa
Senat vakolatlari doirasiga taalluqli ekani
mustahkamlandi.

Oliy Majlis palatalarining birgalikdagi va-
kolatlari ham kuchaytirilib, parlament nazo-
ratining muhim shakli bo‘lgan parlament tek-
shiruvi instituti Konstitutsiyada birgalikdagi
vakolat sifatida alohida mustahkamlab qo'-
yildi.

Ikkinchidan, Senatning vakolatlari se-
zilarli darajada kengaytirildi. Xususan,
eski tahrirdagi Konstitutsiyada Senatning
14 ta vakolati nazarda tutilgan bo‘lsa, yangi
tahrirdagi Konstitutsiyada 18 ta vakolati bel-
gilandi.

Uchinchidan, Senat oldiga qo‘yilayotgan
yangi vazifalardan kelib chiqib, uni ixcham,
xalqchil va hududlar manfaatini ifoda et-
adigan idoraga aylantirish bo‘yicha nor-

malar Kkiritildi. Xususan, senatorlar soni 100
nafardan 65 nafarga tushirildi, bunda har bir
hududdan teng ravishda 4 tadan senator say-
lanishi belgilandi, Prezident tomonidan tayin-
lanadigan senatorlar soni esa 16 tadan 9 taga
kamaytirildi [4].

To‘rtinchidan, Senatning qonun ijod-
korligi faoliyatidagi ishtiroki mexanizm-
lari gqayta ko‘rib chiqildi. Xususan, ushbu ja-
rayonda vaqt chegaralari belgilandi, unga
ko‘ra, Qonunchilik palatasi tomonidan kiritil-
gan qonunlar Senatda 60 kun ichida ko‘rib
chigiladigan bo‘ldi. Basharti Senat ushbu
muddatda qonunni ma’qullash yoki rad etish
to‘g'risida garor qabul gilmasa, Qonunchilik
palatasi qonunni imzolash va e’lon qilish
uchun O‘zbekiston Respublikasi Prezidentiga
yuboradi.

Yana bir muhim yangilik - Senatga ham
gonunchilik takliflarini qgonunchilik tashab-
busi tartibida Qonunchilik palatasiga kiritish
vakolati berildi. Qonunchilik taklifi ham yan-
gi konstitutsiyaviy-huquqiy institut bo'lib,
nazarimizda, uni amalga oshirish tartib-tao-
millarini aniglashtirish ehtiyoji bor.

Shuningdek, Qonunchilik palatasi tarqa-
tib yuborilgan davrda Senat Oliy Majlisning
gonunlarni qabul qilishga doir vakolatla-
rini bajarishi (Konstitutsiya va konstitutsi-
yaviy qonunlar bundan mustasno) belgilan-
di. Ushbu vakolat ham O‘zbekiston huquqiy
tizimi uchun mutlaqo yangi bo‘lib, uni amalga
oshirishning batafsil tartib-taomillari qgonun-
chilikda aniqlashtirib berilish zarur deb hi-
soblaymiz.

Beshinchidan, Senatning sud va nazorat
organlari, huquqni muhofaza qiluvchi
organlar va maxsus xizmatlar faoliya-
ti ustidan nazorat funksiyalari Senatning
mansabdor shaxslarni lavozimiga saylash
jarayonidagi vakolatlarini kengaytirish va
Prezidentining ayrim vakolatlarini Senat-
ga o‘tkazish orqali yanada kuchaytirildi.
Xususan, yangi tahrirdagi Konstitutsiyada
O‘zbekiston Respublikasi Bosh prokurori,
O‘zbekiston Respublikasi Hisob palatasi rah-

barligiga nomzodlar avval Senatda ko‘rib
chiqilib, keyin Prezident tomonidan tayinla-
nishi amaliyoti joriy etildi. Eski tartib bo'yi-
cha Bosh prokuror, Hisob palatasining raisini
lavozimiga tayinlash va ozod etish masalasi
Prezident farmoniga asosan amalga oshiril-
gan bo‘lsa, endilikda ular Prezident taqdim-
nomasiga asosan Senat tomonidan saylanadi.

Maxsus xizmatlar faoliyati ustidan parla-
ment nazoratini kuchaytirish maqgsadida Dav-
lat xavfsizlik xizmati rahbarligiga nomzod-
ning Senat bilan maslahatlashuvlardan so‘ng
Prezident tomonidan lavozimga tayinlanishi
belgilandi. Eski tartib bo‘yicha Senat Dav-
lat xavfsizlik xizmati raisini tayinlash va
uni lavozimidan ozod etish to‘grisidagi far-
monlarni tasdiqlash bilan cheklanardi, ya’'ni
nomzodni tanlash masalasiga real ta’sir ko‘r-
satish imkoniyatiga ega emas edi. Aksincha,
postfaktum ishlardi, endilikda esa barvaqt
ta’sir ko‘rsatish imkoniyatiga ega bo‘ladi.

Sud hokimiyatining chinakam mustaqilli-
gini ta’'minlash magsadida Sudyalar oliy ken-
gashining barcha a’zolarini Senat tomonidan
saylash tizimi kiritildi (ilgari fagatgina Sudya-
lar oliy kengashining raisi Senat tomonidan
saylanardi). Bundan tashqgari Korrupsiyaga
qarshi kurashish agentligi rahbarini lavozimi-
ga tayinlash to‘g'risidagi Prezident farmonini
tasdiglash masalasi ham Senatning vakolati-
ga o‘tkazildi.

“Bu jarayonlar, albatta, Senatning davlat
boshqaruvidagi vakolatlarini kengaytirish bi-
lan bir qatorda, parlament xalq vakillaridan
iborat ekanligi, davlat boshqaruvi organi-
ni shakllantirish jarayonida fuqarolarning
bevosita emas, balki vakillari orqali bilvosita
ishtirokini kengaytirayotganidan dalolat” [5].

Oltinchidan, Senatning tashqi siyosat
sohasidagi nazorat vakolatlari aniqglash-
tirildi va kuchaytirildi. Xususan, Senat ilgari
O‘zbekiston Respublikasi Prezidentining taq-
dimiga binoan “O‘zbekiston Respublikasi-
ning chet davlatlardagi diplomatik va boshqga
vakillarini” tayinlash va lavozimidan ozod
etish vakolatiga ega edi. Lekin bu holatda

“boshqa vakillari” tushunchasi noaniq edi,
chunki konsullik muassasalarida juda ko‘p
lavozimlar bo'lib, ularning barchasi bo‘yicha
Prezident va Senat ishtiroki talab etilmas-
di. Shundan kelib chiqib, yangi tahrirdagi
Konstitutsiyada ushbu noaniqlikka barham
berilib, Senat Prezident taqdimiga binoan
“O‘zbekiston Respublikasining chet davlat-
lardagi va xalgaro tashkilotlar huzuridagi
diplomatik hamda boshqa vakolatxonalari
rahbarlarini” tayinlashi va lavozimidan
ozod etishi belgilandi. Shu bilan birga, Senat-
ning 0‘zbekiston Respublikasining chet dav-
latlardagi va xalqaro tashkilotlar huzuridagi
diplomatik hamda boshqa vakolatxonalari
rahbarlarining o‘z faoliyatiga doir masalalar
yuzasidan hisobotlarini eshitish bo‘yicha
“Parlament nazorati to‘g'risida”gi Qonunda
(10%-modda) nazarda tutilgan vakolati Kons-
titutsiya darajasida mustahkamlandi.

Yettinchidan, Senat hududiy vakillik
palatasi sifatida mahalliy davlat hokimiya-
ti vakillik organlari faoliyatiga oid konsti-
tutsiyaviy vakolatlarga ega bo‘ldi. Xususan,
Senat mahalliy davlat hokimiyati vakillik
organlariga o‘z faoliyatini amalga oshi-
rishda ko‘maklashish hamda mahalliy
davlat hokimiyati vakillik organlarining qa-
rorlarini, ular qonunchilik normalariga mu-
vofiq bo‘lmagan taqdirda, bekor qilish va-
kolatiga ega bo‘ldi.

Ushbu vakolatlar ijrosini samarali tashkil
etish magsadida konstitutsiyaviy islohotlar-
dan so‘’ng Senat Devonida Hududiy vakillik
organlari faoliyatini o‘rganish markazi tashkil
etildi.

Sakkizinchidan, Senat va uning Raisi
bilan bog‘liq ayrim tashkiliy-huquqiy tar-
tib-taomillar belgilandi. Xususan, Senat Raisi
va ayrim oliy mansabdor shaxslar (Qonun-
chilik palatasi Spikeri, Oliy sud va Sudyalar
oliy kengashi raislari, ularning o‘rinbosarlari,
Bosh prokuror, Markaziy saylov komissiyasi
raisi, hokimlar)ning lavozimga ikki muddat-
dan ortiq saylanishi (tayinlanishi)ga cheklov
kiritildi.

Shuningdek, Senatga o‘zini o‘zi tarqatib
yuborish vakolati berilmoqda, ushbu tartib-
ni amalga oshirish uchun senatorlar umumiy
sonining kamida uchdan ikki gismidan ibo-
rat ko‘pchilik ovozi bilan qaror qabul qilishi
lozim bo‘ladi.

Ta’kidlash lozimki, parlament Avstriya,
Xorvatiya, Vengriya, Turkiyada - oddiy ko‘p-
chilik ovozi bilan, Bosniya va Gersegovina-
da, Kiprda - malakali ko‘pchilik ovozi bilan,
Qirg'izistonda, Polshada - a’zolarining uch-
dan ikki gismidan iborat ko‘pchilik ovozi bi-
lan, Litvada - beshdan uch gismidan iborat
ovozi bilan gabul qilinadigan garor asosida
o‘zini 0'zi tarqatib yuborish vakolatiga ega.

III. Markaziy Osiyo davlatlarida par-
lament yuqori palatasi: qiyosiy-huquqiy
tahlil

Markaziy Osiyo mamlakatlarida bir pala-
tali (Qirg‘iziston, Turkmaniston) va ikki pala-
tali (bikameral) (O‘zbekiston, Qozogiston,
Tojikiston) parlamentlar faoliyat ko‘rsatadi.
Bunda quyi palatalar xalq vakilligi palatasi
sifatida qoida tariqasida to‘g‘ridan to‘g‘ri say-
lovlar, yuqori palata esa hududiy vakillik pa-
latasi sifatida bilvosita saylovlar orqali shakl-
lantiriladi [6].

Shu o‘rinda ta’kidlash lozimki, so‘nggi
besh yillik Markaziy Osiyo mintaqasi davlat-
larida keng ko‘lamli konstitutsiyaviy-huquqiy
islohotlar bilan hamohang kechdi. Markaziy
Osiyo davlatlarida amalga oshirilgan kons-
titutsiyaviy-huquqiy islohotlar ham gqonun
chigaruvchi hokimiyatning yuqori palatasi
faoliyati bilan u yoki bu darajada bog'liq bo‘l-
di.

Hozirgi vaqtda Markaziy Osiyo mam-
lakatlarida ikki palatali parlamentlar -
1995-yildan boshlab Qozog‘istonda (Senat
va Majlis), 1999-yildan e’tiboran Toyjikis-
tonda (Vakillar palatasi va Milliy Kengash)
hamda 2005-yildan boshlab 0‘zbekistonda
(Qonunchilik palatasi va Senat) faoliyat ko'r-
satmoqda. Turkmanistonda 2021-yilda tash-
kil etilgan parlament yuqori palatasi (Xalq
Maslahati) 2023-yilgi konstitutsiyaviy islo-

hotlar natijasida parlamentdan ajratilib, xalq
hokimiyatining (mustaqil) oliy organi deb
e’lon qilindi.

0‘zbekiston, Qozog'iston, Tojikiston parla-
mentlari yuqori palatalari faoliyatini quyidagi
mezonlar bo‘yicha qiyosiy-huquqiy taqqos-
lab, tahlil qilib ko‘rsak.

Birinchidan, yuqori palata a’zolarining
soni va vakolat muddati. Parlament yuqori
palatasi 33 (Tojikiston), 50 (Qozog‘iston) va
65 (O‘zbekiston) nafar a’zodan iborat. Xusu-
san, Qozog‘istonda Senat 50 nafar deputatdan
iborat bo‘lib, viloyat, respublika ahamiyati-
dagi shaharlar va poytaxtdan ikki nafardan
iborat tarkibda bilvosita saylov (maslihatlar
orqali) yo'li bilan saylanadi. Senatning 10 na-
far deputati mamlakat Prezidenti tomonidan
tayinlanadi. Senat deputatlarining vakolat
muddati 6 yil (quyi palata 5 yilga saylanadi)
bo'lib, ularning yarmi har 3 yilda qayta sayla-
nadi. Ta'kidlash lozimki, Qozog‘istonda Senat
deputatlari soni kam bo‘lsa-da, ularning bar-
chasi professional (doimiy asosda) faoliyat
yuritadi.

Tojikistonda esa parlamentning yuqori
palatasi - Milliy Majlis 33 nafar senator-
dan iborat bo‘lib, ulardan 25 nafari barcha
ma’'muriy-hududiy birliklardan teng ravishda
bilvosita saylov yo‘li bilan (mahalliy depu-
tatlar qo‘shma majlislarida) saylanadi. Milliy
Majlisning 8 nafar a’zosi Prezident tomoni-
dan tayinlanadi. Milliy Majlisning vakolat
muddati quyi palata bilan bir xil, ya'ni 5 yil-
ni tashkil qiladi. Tojikistonda parlamentning
yuqori palatasi O‘zbekistondagi singari cha-
qiriq tartibida ish yuritadi.

Ikkinchidan, yuqori palata a’zolariga
qo'yilgan talablar. Qozog'istonda Senat de-
putati bo‘lish uchun shaxs 30 yoshga to‘lgan,
oliy ma’lumotga, 5 yildan kam bo‘lmagan ish
tajribasiga ega bo‘lishi hamda tegishli hudud-
da kamida 3 yil doimiy istiqomat qilgan bo‘li-
shi talab etiladi. Tojikistonda esa 25 yoshga
yetgan va oliy ma’lumotga ega har ganday
fuqaro Milliy Majlis a’zosi bo‘lishi mumkin.
O'zbekistonda 25 yoshga to‘lgan hamda kami-

da 5 yil Ozbekiston hududida mugim yasha-
yotgan fuqaro Senat a’zosi bo‘la oladi.
Uchinchidan, yuqori palata qo‘mitalari
soni. Qozog'iston va Tojikiston yuqori palata-
sida 6 tadan qo‘mita, O‘zbekistonda esa 10 ta

go‘mita faoliyat ko‘rsatadi. Xususan, Qozo-
g'iston Senatida konstitutsiyaviy qonunchilik,
sud tizimi va huqugni muhofaza qilish organ-
lari bo‘yicha qo‘mita, Moliya va byudjet bo'-
yicha qo‘mita, Xalqgaro munosabatlar, mudo-
faa va xavfsizlik bo‘yicha qo‘mita, Iqtisodiy si-
yosat, innovatsion rivojlantirish va tadbirkor-
lik bo‘yicha qo‘mita, Ijtimoiy-madaniy rivojla-
nish va fan bo‘yicha qo‘mita, Agrar masalalar,
tabiatdan foydalanish va qishloq hududlarini
rivojlantirish bo‘yicha qo‘mita faoliyat ko‘rsa-
tadi. Qozog‘iston Senatida, shuningdek, Sena-
torlar Kengashi, Mahalliy vakillik organlari
(maslihatlar) bilan o‘zaro hamkorlik bo‘yicha
kengash hamda Inklyuziya bo‘yicha kengash
faoliyat ko‘rsatadi.

Ta’kidlash lozimki, Qozog‘iston Senati-
ning yana bir o‘ziga xos, O‘zbekiston va To-
jikiston parlamentarizmida uchramaydigan
jihati bor - Senatning kamida 15 nafar dep-
utati deputatlik guruhiga birlashishga haqli
(partiyaviy prinsip asosida birlashish bun-
dan mustasno). Yuqori palatada deputatlik
guruhi Senat byurosida ro‘yxatdan o‘tadi va
0‘z qarori haqgida Senat raisini xabardor qila-
di. Deputatlik guruhining ichki faoliyati u to-
monidan mustaqil ravishda tashkil etiladi.
Senatdagi deputatlik guruhi o‘zlari tayyorlag-
an materiallarni Senat byurosi orqali depu-
tatlar orasiga tarqatishga, muzokaralarda
kafolatli so‘z olishga haqli. Hozirgi vaqtda
Qozog‘iston Senatida 2 ta deputatlik guruhi
faoliyat ko‘rsatadi.

Tojikiston Milliy Majlisida esa Inson va
fuqarolarning huquq hamda erkinliklarini,
konstitutsiyaviy asoslarni va qonuniylikni
ta’'minlash bo‘yicha qo‘mita, Agrar masalalar,
aholi bandligi va ekologiya bo‘yicha qo‘mita,
[jtimoiy masalalar, sog‘ligni saqglash, fan va
ma’naviyat, madaniyat va jamiyatda ayol-
larga nisbatan siyosat masalalari bo‘yicha

go‘mita, Milliy Majlis va Vakillar palatasi, Ijro
hokimiyati organlari, siyosiy va jamoat bir-
lashmalari, ommaviy axborot vositalari bilan
hamkorlik hamda parlamentlararo aloqa-
lar bo‘yicha qo‘mita, Igtisodiyot va kommu-
nikatsiyalar bo‘yicha qo‘mita, Davlat dastur-
lari ustidan nazorat bo‘yicha qo‘mita tashkil
etilgan.

O‘zbekiston Senatida esa Xalgaro munosa-
batlar, tashqi iqtisodiy aloqalar, xorijiy in-
vestitsiyalar va turizm masalalari qo‘mitasi,
Byudjet va iqtisodiy islohotlar masalalari
go‘mitasi, Sud-huquq masalalari va korrupsi-
yaga garshi kurashish qo‘mitasi, Mudofaa va
xavfsizlik masalalari qo‘mitasi, Fan, ta’lim va
sog'ligni saqlash masalalari qo‘mitasi, Agrar
va suv xo‘jaligi masalalari qo‘mitasi, Yosh-
lar, madaniyat va sport masalalari qo‘mita-
si, Xotin-qgizlar va gender tenglik masalalari
go‘mitasi, Orolbo‘yi mintaqasini rivojlanti-
rish masalalari va ekologiya qo‘mitasi hamda
Axborot siyosati va davlat organlarida ochiq-
likni ta’minlash masalalari qo‘mitasi tashkil
etilgan.

To‘rtinchidan, yuqori palataning va-
kolatlari. Qozog'istonda Senatning mutlaq
vakolatiga Oliy sud raisi va sudyalarini la-
vozimga saylash va ozod etish (Prezident
taqdimiga ko‘ra), ularning qasamyodini qa-
bul qilish, Inson huqugqlari bo‘yicha vakilni
lavozimga saylash va ozod etish (Prezident
taqdimiga ko‘ra), Milliy bank, Bosh prokuror,
Milliy xavfsizlik qo‘mitasi raisi, Konstitutsi-
yaviy sud raisi, Sudyalar oliy kengashi raisini
Prezident tomonidan lavozimga tayinlashga
rozilik berish, Bosh prokuror, Oliy sud raisi
va sudyalari, Inson huqugqlari bo‘yicha vakil-
ni daxlsizlikdan mahrum qilish, quyi palata
vakolatlari muddatidan oldin tugatilib, vaq-
tincha faoliyat ko‘rsatolmaydigan davrda
parlamentning konstitutsiyaviy qonunlar va
gonunlarni qabul qilish funksiyasini bajarish
kabilar kiradi. Qozog‘istonda Senat deputat-
lari qonunchilik tashabbusi huquqiga ega.
Qozog'iston Senati “Hukumat soati” o‘tkazish
vakolatiga ega [7]. O‘zbekiston Respublikasi-

da “Hukumat soati’ni o‘tkazish Qonunchilik
palatasi vakolatiga kiritilgan.

Qozog'iston Senati faoliyatiga oid qonun-
chilikka 2019-yilda kiritilgan yana bir o‘zgar-
tirish Senat yig‘ilishlarida mansabdor shaxs-
lar ishtiroki bilan bog‘liq. Unga ko‘ra, Senat-
ning ishchi guruhlari yig‘ilishlarida - depar-
tament direktori yoki qo‘mita raislari; qo‘mi-
ta majlislarida - rahbar o‘rinbosarlari; Senat
majlislarida - rahbarning birinchi o‘rinbosar-
lari yoki Senat rahbariyatining qaroriga ko‘ra,
davlat organlarining rahbarlari qatnashadi.

Tojikistonda parlament palatalari o‘rtasi-
dagi vakolatlar gat’iy tagsimot qilingan. Xu-
susan, ma'muriy-hududiy birliklarni tashkil
etish, o‘zgartirish yoki tugatish, sud hokimi-
yatining oliy organlari sudyalari va rahbar-
larini saylash va chagqirib olish (Prezident
taqdimiga ko‘ra), ularni daxlsizlik huqugidan
mahrum etish haqidagi masalani hal qilish,
shuningdek, Bosh prokuror va uning o‘rinbo-
sarlarini lavozimiga tayinlash va ozod etishga
ruxsat berish Milliy Majlis vakolatiga kiritil-
gan.

Ozbekistonda Senatning 18 ta mutlaq
konstitutsiyaviy vakolati belgilangan. Ush-
bu vakolatlardan 7 tasi Prezident bilan ham-
korlikda amalga oshiriladi, ya'ni Prezident
taqdimiga, taklifiga yoki hujjatiga munosa-
bat bildirish (saylash, ma’qullash, maslahat-
lashuv o‘tkazish, lavozimga saylash) tarzidagi
vakolatlar hisoblanadi.

Ta’kidlash lozimki, yangilangan Konstitut-
siyada ilk marotaba maslahatlashuv o‘tkazish
instituti kiritildi. Unga ko‘ra, Senat Prezident
tomonidan taklif etilgan Davlat xavfsizlik
xizmati raisi lavozimiga nomzod yuzasidan
maslahatlashuvlar o‘tkazadi. Shu o‘rinda,
fikrimizcha, endilikda maslahatlashuvlar o‘t-
kazish tartibi masalasi joriy qonunchilikda
aniqlashtirilishi lozim.

Yangilangan Konstitutsiyada Senatning
10 ta davlat organi (Konstitutsiyaviy sud,
Oliy sud, Sudyalar oliy kengashi, Korrupsi-
yaga qarshi kurashish organi, Monopoliyaga
qarshi organ, Bosh prokuror, Hisob palatasi,

Davlat xavfsizlik xizmati, Markaziy bank, chet
davlatlardagi va xalgaro tashkilotlar huzu-
ridagi diplomatik hamda boshqa vakolat-
xonalar) bo‘yicha kadrlarga oid vakolatlari,
ya'ni mansabdor shaxslarning lavozimga ta-
yinlanishida (saylanishida) bevosita ishtirok
etishi nazarda tutilmoqda. Shuningdek, yan-
gilangan Konstitutsiyada Senatning 3 ta dav-
lat organi mansabdor shaxslarining (Bosh
prokuror, Markaziy bank boshqgaruvi raisi,
chet davlatlardagi va xalqaro tashkilotlar
huzuridagi diplomatik hamda boshqa vako-
latxonalar rahbarlari) hisobotlarini eshitishi
nazarda tutilmoqda.

Beshinchidan, yuqori palataning qonun
ijodkorligi jarayonidagi ishtiroki ham o'zi-
ga xo0s xususiyatlarga ega. Xususan, Qozo-
g'istonda Senatning qonun ijodkorligi jara-
yonidagi ishtiroki muayyan chegaralarga ega.
Ya’'ni Senatda quyi palata gabul gilgan qonun
60 kun ichida ko'rib chiqilishi kerak. Ushbu
muddat ichida ko‘rib chigilmagan qonun-
lar parlament tomonidan qabul qilingan hi-
soblanib, to‘g'ridan to‘g'ri Prezidentga kiriti-
ladi.

Shuningdek, Senatda quyi palata gabul
gilgan qonun ikki o‘gqishda ko‘rib chiqiladi.
Uning natijasi bo‘yicha qonun ma’qullani-
shi yoki to‘liq yoxud uning alohida modda-
lari ma’qullanmay, quyi palataga qaytarilishi
mumkin. Bunda Senat quyi palataga qonun-
ning alohida moddalari bo‘yicha o‘zining
tahririni taklif qilishi mumkin.

Qozog‘iston Senati quyi palata qabul qil-
gan qonunlarga o‘zgartirish va qo‘shimchalar
kiritish vakolatiga ega bo‘lib, ushbu o‘zgarti-
rishlarni quyi palata yana ovoz berib ma’qul-
lashi talab qilinadi. Shuningdek, qonunchilik
tashabbusi huquqi subyektining kiritilgan
gonunni Senatdan ham qaytarib olish huquqi
ham O‘zbekiston qonunchiligida uchramaydi.

Qozog'iston Senati bilan bog‘liq yana bir
ijjobiy tajriba sifatida ushbu davlat qonun-
chiligida dastlabki konstitutsiyaviy nazorat-
ni amalga oshirish tartibiga aniqlik kiritib
o‘tilganini aytish mumkin. Ya’ni Senat raisi

yoki parlament a’zolari umumiy sonining
beshdan biridan kam bo‘lmagan miqdor-
da Senat deputatlari tashabbusi bilan quyi
palata gabul qilgan qonunning (Prezident
imzolagunga qadar) Konstitutsiyaga mu-
vofiqligi to‘grisidagi masalani ko‘rib chi-
qish uchun Konstitutsiyaviy sudga murojaat
qilishga haqli. Mazkur holatda qonunlarni
gabul qilish bo‘yicha muddatlar o‘tishi to‘x-
tatiladi.

Qozog'iston Senati faoliyatiga oid qonun-
chilikda Senatning quyi palata vakolati mud-
datidan ilgari tugatilgan hollarda konstitut-
siyaviy qonunlar va qonunlarni gabul qilish
bo‘yicha parlament funksiyalarini vaqtincha-
lik bajarish masalasi alohida tartibga solin-
gan. Xususan, unga ko‘ra, Qozog‘iston Senati
ushbu davrda qonunni ko‘rib chiqib, quyi-
dagi qarorlardan birini qabul qilishga hagqli:
1) Majlis tomonidan qabul gilingan qonun-
ni birinchi o‘qishda ma’qullash; 2) Majlis to-
monidan qabul gilingan qonunni ma’qullash;
3) Majlis tomonidan qabul gilingan qonun-
ni Senat yoki kelishuv komissiyasi tomoni-
dan taqdim etilgan tahrirda ma’qullash;
4) Maijlis tomonidan gabul gilingan qonunni
ma’qullamaslik; 5) qonun loyihasini birinchi
o‘gishda ma’qullash; 6) qonunni qabul qi-
lish; 7) qonunni Senat tomonidan kiritilgan
o‘zgartirish va qo‘shimchalar bilan gabul qi-
lish; 8) qonun loyihasini rad etish [8].

O‘zbekiston Konstitutsiyasida ham
analogik norma kiritilganini hisobga olib,
ushbu masalani milliy gonunchilikda batafsil
huquqiy tartibga solish magsadga muvofiq
deb hisoblaymiz.

Tojikistonda Milliy Majlis qonun ijodkor-
ligi jarayonining muhim ishtirokchisi bo‘l-
sa-da, byudjet va amnistiyaga oid qonun lo-
yihalarini ko'rib chigishda ishtirok etmaydi.
Shuningdek, Tojikistonda ham Milliy Maijlis
a'zolariga qonunchilik tashabbusi huquqi
berilgan.

Oltinchidan, yuqori palatalarning rahbar
organlarini shakllantirish yakkaboshchilik va
kollegial tartibda hal gilinadi. Qozog‘iston va

O‘zbekistonda Senat raisi lavozimiga nom-
zodlar Prezident tomonidan taqdim etilsa,
Tojikistonda ushbu masala palata a’zolari to-
monidan mustagqil hal etiladi [9].

IV. Konstitutsiyaviy islohotlardan kelib
chiqib, Oliy Majlis Senati faoliyatini tako-
millashtirish bo‘yicha xulosalar

1. Konstitutsiyaga yangi Kkiritilgan qo-
nunchilik taklifi institutini amalga oshirish
tartib-taomillarini qonun hujjatlarida aniq
belgilab berish, shu jumladan, qonunchilik
taklifini rasmiylashtirish tartibi, uning ilova-
lari, gonunchilik taklifini Qonunchilik palata-
sida ko‘rib chiqish va himoya qilish, qonun-
chilik taklifi asosida qonun loyihasini ishlab
chiqgish tartib-taomillarini aniq belgilash
lozim.

2. Qonunchilik palatasi tarqatib yuboril-
gan davrda Senat Oliy Majlisning qonunlar-
ni qabul qilishga doir vakolatlarini bajari-
shi (Konstitutsiya va konstitutsiyaviy qonun-
lar bundan mustasno) tartib-taomillarini
aniqlash. Xususan, Senat tomonidan qonun
loyihasini qabul qilish va ma’qullash, shu
jumladan, loyihani bir nechta o‘qishda ko‘rib
chiqish, unga o‘zgartirish va qo‘shimchalar
kiritish tartibini aniq belgilash zarur.

3. Konstitutsiyaga yangi institut - Senat
bilan maslahatlashuvlar o‘tkazish institu-
ti haqidagi norma ham Kkiritildi. Ushbu ins-
titut Davlat xavfsizlik xizmati rahbarligiga
nomzodni lavozimga tayinlashda qo‘llanadi.
Lekin maslahatlashuvlar gay tartibda amalga
oshirilishi, buning uchun yozma tagdimnoma
kiritilishi va u Senat maijlisida ko‘rib chiqili-
shi yoxud boshqacha muqobil variant bo'lishi
aniq tartibga solinishi maqsadga muvofiq.

4. Senat mahalliy davlat hokimiyati va-
killik organlariga oz faoliyatini amalga
oshirishda ko‘maklashishi yangi konsti-
tutsiyaviy-huquqiy vakolat sifatida belgilan-
di. Ushbu konstitutsiyaviy vakolatni amalga
oshirish mexanizmlari ustida ishlash, Senat
mabhalliy davlat hokimiyati vakillik organlari
faoliyatini amalga oshirishga qay tartibda
ko‘maklashishini tartibga solish zarur.

5. Qozog'iston tajribasidan kelib chiqib,
Senat a’zoligiga nomzodlarning kamida 5
yillik ish tajribasiga ega bo‘lishi bo‘yicha
talabni kiritish maqsadga muvofiq, chun-
ki Senatga yuklatilgan konstitutsiyaviy va-
kolatlarni samarali amalga oshirish uning
a’zolari katta hayotiy va amaliy tajribaga ega
bo‘lishini taqozo etadi.

6. Qozog‘iston va Tojikiston tajribasidan
kelib chiqib, shuningdek, senatorlar sonining
qisqarganini hisobga olib, qolaversa, Senat
qo‘mitalari faoliyatini samarali tashkil etish
magqsadida Senatdagi qo‘mitalar sonini op-
timallashtirish maqgsadga muvofiq. Shu bi-
lan birga, doimiy asosda ishlaydigan Senat
a'zolari sonini qisqartirmaslik zarur. Buning
uchun qonunchilikka Senat a’zolarining do-
imiy asosda ishlovchi a’zolarini foiz ko‘rsat-
kichida ifodalashdan voz kechib, kamida 25
nafari degan tahrirda bayon etish maqgsadga
muvofiq.

7. Qozog'iston tajribasidan kelib chiqib,
Senat yig‘lishlarida mansabdor shaxslar
ishtirokini aniq tartibga solish taklif etiladi:
Senatda bo‘ladigan ishchi guruhlar yig'ilish-
larida - vazirlik va idoralarning departament,
bosh boshqarma rahbari; Senat qo‘mitalari
majlislarida - vazirlik va idoralar rahbari
o‘rinbosarlari; Senat majlislarida - rahbar-
ning birinchi o‘rinbosarlari yoki kadrga oid
masalalar ko‘rib chiqilganda, shuningdek,
alohida hollarda Senat raisining taklifiga
ko‘ra, davlat organlarining birinchi rahbarlari
qatnashishini qonunchilikda belgilab qo‘yish
taklif etiladi.

8. Senatning qonun ijodkorligi jarayoni-
dagi rolini takomillashtirish, shu jumladan,
unga qonunning mazmuniga ta’sir ko‘rsat-
maydigan tahririy tuzatishlar kiritish, shu-
ningdek, qonun rad etilganda, Qonunchilik
palatasiga qonunning Senat a’zolari e’tiroziga
sabab bo‘lgan alohida moddalari bo‘yicha
Senat tahririni taqdim etish kabi vakolatlarini
belgilash magsadga muvofiq.

9. Qozog'iston tajribasidan kelib chi-
gib, dastlabki konstitutsiyaviy nazorat-

ni amalga oshirish tartibiga aniqlik Kiri-
tish lozim. Yangilangan Konstitutsiyaning
133-moddasida Konstitutsiyaviy sud Prezi-
dent imzolaguniga qadar - konstitutsiyaviy
gonunlar, ratifikatsiya qilish to‘g‘risidagi
gonunlarning Konstitutsiyaga muvofiqligini
aniglashi nazarda tutilgan. Biroq Konstitut-
siyaviy sud ushbu vakolatini qonunlar bo’-
yicha ixtilof yoki shubha bo‘lganda muro-
jaat asosida amalga oshiradimi yoki barcha
shunday qonunlar bo‘yicha dastlabki kons-
titutsiyaviy nazoratni amalga oshiradimi,
degan savol ochiq qolgan. Fikrimizcha, ush-
bu masala manfaatdor tomonlarda (Qonun-
chilik palatasi, Senat, Prezident) qonunlar
bo‘yicha ixtilof yoki shubha kelib chiggqan-
da, ularning murojaati asosida ko‘rib chiqi-
lishi lozim. Ushbu masalani qonunchilikda
aniq belgilash talab etiladi. Shu bilan birga,
agarda qonun Senatda ko‘rib chigilayot-
gan vaqtda Konstitutsiyaviy sudga muro-
jaat etishga qaror qilinsa, bunda Senatning
gonunni ko‘rib chiqish bo‘yicha 60 kunlik
muddati o‘tishi to‘xtashi kerakligini ham
belgilash lozim. Qolaversa, ushbu toifadagi
gonunlar bo‘yicha Konstitutsiyaviy sudga
murojaat etish masalasi qanday hal qilini-
shi, shu jumladan, tashabbus qilish vakola-
ti kimlarga tegishliligi va ushbu masala qay
tartibda ko‘rib chiqilishi (Kengash yoki pal-
ata vakolati) kabi masalalarni ham qonun
hujjatlarida aniq belgilab qo‘yish maqsadga
muvofiq.

Xulosa qilib aytganda, 2023-yildagi kon-
stitutsiyaviy islohotlar siyosiy tizimni moder-
nizatsiya qilish, davlat hokimiyati tizimida
vakolatlar  tagsimotini  muvozanatlashti-
rish jarayonlarini yakunlamaydi, albatta. Bu
boradagi, jumladan, parlamentning jamiyat
hayotidagi o‘rni va rolini kuchaytirishga, par-
lamentarizm asoslarini yanada mustahkam-
lashga qaratilgan islohotlar, yangilangan
Konstitutsiya asosida Kkiritilgan konstitut-
siyaviy-huquqiy institutlarni aniqlashtirish
hamda rivojlantirish bo‘yicha ishlar davom
etadi.

